
Inuit Arnat Ataatsimeersuarnerinit Nalunaarummik ICC-p tunniussineranut atatillugu Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut Naligiissitaanermullu Naalakkersuisup Naaja H. Nathanielsenip oqalugiaataa
Nunarsuaq tamakkerlugu arnat ulluat, ulloq 8. marts 2026.


Oqalugiaat
Ullumikkut oqalugiarnissannut periarfissinneqarninnut qujanaq. Pingaarutilimmik, unammillernartumillu sulinerup kingunerisaanik nalunaarut una suliarineqarpoq. Tamanna pillugu isumaqarpunga,  suliniummut Inuit Circumpolar Council aallarniutigalugu akuersaassagipput.
Ullumikkut eqqaaniaanermut, iliuuseqarnermullu ulluuvoq. Siuligut nersorpagut, anguniagaasimasullu akuersaarlutigit; niviarsiaqqat, arnallu namminneq inuunerminnik ilusilersuisinnaallutik inuiaqatigiit toqqissisimasut, naligiittullu    anguniarlugit sulinerup ingerlateqqinnissaanut pisussaaffeqarluta.

Inuit Arnat Ataatsimeersuarnerinit Nalunaarutip atsiorsimasup tigunera 
Inuit Arnat Ataatsimeersuarnerinit Nalunaarut atsiorsimasup siulliup pisortatigoortumik tigunera uanni immikkut ataqqinaataavoq.
Nalunaarutip atsiorsimasap uumap tigunera nalliuttorsiorpalaartumik pisuinnaanngilaq, pisussaaffiuvorli. Alaskami, Canadami, Kalaallit Nunaanni aamma Chukotkami inuit arnat nipaat nammappaa – iliuuseqarnissamullu ersarissunik piumasaqaateqarluni.
Amusartumut iliinnarnagu  naligiissitaanermut, pisinnaatitaaffinnullu tunngasunik suliaqarnitsinni eqeersimaartumik atornissaa neriorsuutigalugu, Naalakkersuisut sinnerlugit tiguara.

Eqqunngitsuliorfigineqarnermik eqqaasinneqarneq, akisussaaffimmillu tigusineq 
Inuiaqatigiinnitsinni niviarsiaqqanut, arnanullu naapertuilluanngitsuliorfiginnissimanernik nalunaarummi eqqaasinneqarpugut. Timiminnut namminneq aalajangiisinnaatitaanerminnik arsaagaasimasut, inuunerminnillu arsaagaasimasut immikkut ittumik eqqaamavagut. Oqaluttuat ataasiakkaat pineqanngillat, kisianni ileqquusimasut aaqqissuussisimanerillu pineqarput.
Nunasiaataanermi aaqqissuussisimanerit sutigut tamatigut inuunitsinnut qanoq akuliussimanerinut annertusiartuinnartumik paasinninnernut ukiuni makkunani isiginnittuuvugut, inummut imminermut tunngasorujussuarnit pisortat suliffeqarfiutaannut, atugarissaarnitsinnut, pissaaneqarnermilu pissutsini inuiaqatigiinnitsinnut sunniuteqartuni. Paasinninnerit taakkua tamanut ataatsikkut takkunnavianngillat – kingunerisaasalu inunnit ataasiakkaanit, inuiaqatigiinnilu suliarinissaannut piffissaq annertooq atorneqassalluni. 
Nunasiaataanermi nanertuutit annersaat inuit arnartaasa nammannikuuaat, tamannalu timikkut aamma tarnikkut eqquisimalluni. Eqqugaasimasut nanertuutaannit ikiorlugit, akisussaaffiup inissiffissaanut inississallugu uagut suliassaraarput – tassalu arnat namminneq toqqaanissaminnut kiffaanngissuteqarnerinik, toqqissisimanerinillu piffissap ingerlanerani, assigiinngitsutigullu arsaarinnissimasuni. 
Ataqatigiikkutta, immitsinnullu tapersersorutta suliassarput oqinnerujussuanngussaaq. Nalunaarut piumassuseqarnermut, inissiinermullu assersuutissaavoq.

Kulturi, isumassuineq, qaqutikkullu tusartakkagut
Suiaassutsinik naligiissitsineq malittarisassatigut pisinnaatitaaffinnuinnaq tunngassuteqanngilaq. Suliat kisitsisit atorlugit nassuiaasiornernut ilanngunneqanngikkajuttartut nersorneqarnissaannut aamma tunngassuteqarpoq: isumassuinermik suliaqarneq, kulturikkullu pikkorissutsit arnat kinguaariinnit kinguaariiinut ingerlateqqittarsimasaat.
Isumassuinermik suliaqarneq artornartutut eqqartukkajuttarparput. Suliassartaili immini ajornartorsiutaanngillat. Suliassartaajukua naammanngitsumik pingaartinneqannginnerat, naligiimmillu agguataarneqarsimannginnerat ajornartorsiutaasoq. Isumassuineq ajornartorsiutaanngilaq. Qitornanut isumassuillunilu tapersersuilluni anaanaaneq ajornartorsiutaanngilaq. Nammineq ilaqutarisani imaluunniit inuiaqatigiinni inuuffigisami atugarissaarnissaq pillugu sulineq ajornartorsiutaanngilaq. Kisianni akisussaaffiup pingaartumik arnanit kivinneqarnera ajornartorsiutaavoq. Inuiaqatigiit isumassuisut inuiaqatigiiulluartuupput, inuiaqatigiiullutillu toqqissisimasut. Angorusutaq  tamanna angussallugu tamatsinnut annerpaajullunilu kusanarnerpaassagaluarpoq.
Arnat inuiaqatigiinnitsinnut pingaaruteqassusiat nersorniarlugu, arnat ulluanni ileqquusumik ilisarnaat nutaanngorlugu Ikimalik Pikilak-mit ilusilersorneqartoq – pingaartitanut arnat ingerlateqqissimasaannut qujamasunnermut, nersorinninnermullu ilisarnaataasumik – Naalakkersuisut ulloq malunnartippaat.

Ataatsimoornissamut, iliuuseqarnissamullu kajumissaarut
Oqaatigeriikkattut – kinguaariit akimorlugit, nunatigut killeqarfiit akimorlugit, misilittakkallu akimorlugit – ataatsimoornissap pingaaruteqassuianik nalunaarutip eqqaasippaatigut.
Arnanut inuusuttunut, niviarsiaqqanullu ullumikkut tusarnaartunut: angorusutassinnut, piumasaqaatissinnullu ilissinnit angajulliunerusugut tapersersorpatsigit. Suli ilungersuutissaqaqaaq. Pisariaqartippatsigit. Aamma qitornassi pisariaqartilerumaarpaasi. Suiaassutsinut, pissaanerillu aaqqissuussisimanerinut paasisimasatsinnut ingerlatsinissigut allannguereerpusi, annertusaareerlusilu. Qujanaq.
Utoqqartatsinnut: kulturitta pigiinnarnissaanut ilungersuutisi ullumikkut inuiaqatigiinnitsinnik pilersitsisuupput. Inuiaqatigiinnik ineriartortitsinissamut uteriissimanngitsuugussi qangalili suujunnaarsimassagaluarpugut. Inuiaqatigiit ullumikkut inuuffigisagut ilungersuuterpassuit akiornerisigut ineriartortinneqarput. Tunniutiinnarsimannginnissinnut qujanaq.

Akisussaaffik ataatsimoorussaq — angerlarsimaffimmit aalajangiisartunut
Naligiissitaaneq immini pilerneq ajorpoq. Ingerlatsisoqartariaqarpoq, uteriittoqartariaqarpoq, aaqqissuussisimanernullu suiaassutsit, oqaatsit, ammip qalipaataa imaluunniit kinguaassiuutit atornerat aallaavigalugit inunnik immikkoortitsinerinik pilersitsisunut tunniutiinnarani akiuuttoqartariaqarpoq. 
Suaaruteqarnissamut, oqalugiarnissamullu marsip 8-aa pissutissaqartitsivoq. Kisiannili sulinivittaa ukioq kaajallallugu pissaaq. Tamanna pillugu Inuit Arnat Ataatsimeersuarnerinit nalunaarummut, inuiaqatigiit nukittunerusut kinguaariit tulliinut ingerlateqqikkusukkutsigit nukitta sumut atornissaannut uagutsinnut siunnerfiliisumut qujaqqikkusuppunga.

